
Xjats ku 
wyɨnaty 
ja pa̱skɨ xøøw 
tkapa̱a̱tynɨm 
jadudujk xøøw, 
wɨnets ja 
nwɨndsønꞌa̱jtɨm Jesús ojts 
ñijkxy jam Betania ma̱
kyuga̱jpɨ ja Lázaro, 
pøn ja wyɨnaty tø 
tyikjujkpyiky jadɨgojk.



Wɨnets ja 
María tyikmiiñ 
kujkwaꞌkxy 
lyitrɨn ja aceite 
midi pa̱ꞌa̱kxuuꞌkp, jøts 
janch tsowɨ jaꞌ, jaꞌats 
ja ojts ttajaꞌ̱jxɨyɨ ja 
nwɨndsønꞌa̱jtɨm Jesús 
tyeky, jøts ja 
ñayjawyaa̱̱yɨ ttuktatɨɨjch. 
Amuum ja tøjkjoojt 
pya̱ꞌa̱kxuuꞌkpøjkɨjxy. 



Wɨnets ja Judas Iscariote chøøꞌñ pøn ja Jesús 
pyabøjkpɨtøjk wyɨnaty møøt ñɨmakmajtskꞌaty, jøts ja 
ojts tnɨnijkxy ja teetywɨndsøn, jaꞌats ja 
møøt tkajpxyꞌa̱jty jøts ku ja tkøya̱kt 
ja Jesús. Xjats ku ja jadeꞌen 
tmadoodøø, wɨnets ja 
jyanchxondaḵtøø, jøts ja 
Judas ja meeñ jatyɨ 
yiktamɨꞌawa̱ꞌa̱nɨyɨɨꞌñ. 
Jaꞌagøjxpts ja Judas 
tꞌɨxa̱a̱y ja ta̱a̱y ja 
wɨnma̱a̱ꞌñ 
juunɨ et ja 
tꞌukøya̱kt 
ja wyɨndsøn.



Jøts ja ojts jadeꞌen tpadundɨ sa̱ ja 
nwɨndsønꞌa̱jtɨm Jesús ja wyɨnaty tø 
yꞌaneꞌemyɨdɨ, ojts ja tyikꞌøyɨdɨ ja pa̱skɨ 
kaaky jøts ja yikꞌaꞌuxꞌa̱tt. Ɨxam wyɨnaty 
kyaydɨ, jøts ja nwɨndsønꞌa̱jtɨm Jesús 
tnɨxa̱jɨyɨɨꞌñ tuꞌuk ja tsa̱pkaaky, jøts ja 
ttukmøjaꞌ̱wɨyɨɨꞌñ ttukunuuꞌkxyja̱ꞌwɨyɨɨꞌñ 
ja Dios Teety, jøts ja ojts tꞌadujkpaky, 
wɨnets ja tmøøy ja 
pyabøjkpɨtøjk, 
yɨdeꞌen ja wya̱a̱ñ: 
―Kaydɨ ya̱ꞌa̱t; 
yøꞌ øts ɨdøꞌøn 
ñamyayɨ nneꞌkxꞌajtpy.



Wɨnets ja tnɨxaj̱ɨgyojmɨ tuꞌuk ja 
uujkꞌɨɨꞌñ, jøts ja ojts ttukmøjaw̱ɨ 
ttukunuuꞌkxyja̱wɨ ja Dios Teety, jøts 
ja ojts tmøꞌøy ja pyabøjkpɨtøjk, jøts 
ja tꞌukwa̱ꞌkxtɨt, yɨdeꞌen ja tnɨma̱a̱y: 
―Uuktɨ ya̱ꞌa̱t nɨdukɨꞌɨyɨ, øts ɨdøꞌøn yøꞌ 
ñamyayɨ nnɨꞌjpy midi ya̱m jadɨgojk 
tna̱nkñamyɨꞌøbyøjkɨp ja ja̱a̱ꞌy møøt Dios, 
midi ø nyikwɨdsump nyikwɨdajxpy 
jaꞌagøjxp jøts 
pojkpɨtumbɨ ja̱a̱ꞌy 
yikpojkpɨmaaꞌkxtɨt, 
jøts ja Dios Teety ja 
wya̱nda̱ꞌa̱ky jadeꞌen 
tyikꞌadukt.



Nayɨdeꞌen ja nwɨndsønꞌa̱jtɨm wya̱a̱ñ: ―Simón, Simón, 
tyimdyø jøts mɨkuꞌ yjaꞌ myøjtøkɨt. Tø ja tꞌamɨdøy ja Dios 
Teety ja tɨyꞌa̱jtɨn jøts meets ja øy øy myikꞌayoꞌomba̱a̱dɨt, 
yikxon meets ja mduktanɨꞌejxwa̱ꞌa̱ñɨ; tøts me 
nnɨꞌamɨdowɨ jøts kidi yikmɨmajada̱ꞌa̱ky ja mjanchja̱ꞌwɨn ku 
jadeꞌen mꞌukja̱tt mꞌukubatt. Kuts ja mꞌajotꞌa̱jtɨn jadɨgojk 
tuꞌugyɨ xyikꞌett, 
ka̱jpxjotꞌamøjkɨts ja 
mmɨguꞌuk pøn jaty 
ø njaꞌajtpy. 



Jøts ja Simón wya̱a̱ñ: ―Wɨndsønꞌa̱jtɨm, ku me 
mꞌukyiktsuꞌumt, nayɨdeꞌents øts nyiktsuꞌumt, ¿ti ti ø 
nnɨdaꞌ̱a̱mp? Mjadyimyjaꞌøøky mets, nmøøtꞌookpts mets. 
Wɨnets Jesús ja ñɨma̱a̱jyøø: ―Øts Pedro døꞌøn wa̱mp 
jøts ku tsa̱pnɨꞌa̱a̱w wyɨnaty kaꞌanɨm yꞌaya̱jxjɨꞌɨkñɨm, ku 
mets wyɨnaty tɨgøøk ojk tø xkuꞌøøꞌnɨ jøts ku me 
xkaꞌijxyꞌaty. 



Jøts ɨdøꞌøn ja nwɨndsønꞌaj̱tɨm 
Jesús tmøøtja̱ꞌjty ja 
pyabøjkpɨtøjk ma̱ ja et jam 
txøøwɨ Getsemaní, jamts 
ja tnɨma̱a̱y: ―Ya̱ awejxtɨ, 
wan øts ja Dios Teety 
tꞌatsꞌajotꞌaty. Yɨdeꞌen ja 
wya̱a̱ñ ku døꞌøn ja ojts 
diosꞌajotꞌaty: ―Mets Teety, 
øyɨk jadeꞌen xjanchkayikja̱tt, 
jøts øts kidi jadɨneꞌen ayoꞌon 
ndyimbya̱a̱ty; øy ɨdøꞌøn 
kyɨdyimyjadeꞌenɨ sa̱m ø 
ndyimyjatsøkyɨn, jadeꞌen øts 
ɨdøꞌøn ngupøkt pønɨ sa̱ me 
xamɨdsøky. 



Jadeꞌenꞌampyts ja Judas jam ojts tmøøtja̱ꞌa̱ty tukpiky ja 
soldaḏɨtøjk møøt ja ja̱a̱ꞌdyɨ midi tꞌejxꞌejttɨp ja tsa̱ptøjk, 
ja teetywɨndsøndøjk ja fariseotøjk ja kajxɨdɨp, 
tumdaꞌoꞌjk møøt ja jam yja̱ꞌttøø kunøꞌøky. 
Jøts ja nɨduꞌuk tyiktsaachɨyɨɨꞌñ ja 
teetywɨndsøn tyumbɨ, ojts 
yꞌaga̱ꞌndya̱tsk ja tkajtspoꞌjtɨyɨ. 
Kaꞌap Jesús ñɨɨmy, yɨdeꞌen ja 
wya̱a̱ñ: ―Majtstuꞌuttɨ; wan 
jadeꞌeñɨgøjy. Jøts ja 
tkønɨxa̱jøø ja soldaḏɨ 
tya̱tsk jøts ja 
tyiktsøøjky. 



Wɨnets ja tma̱jtstøø ja Jesús, jøts ja tyiknøjkxtøø jam 
teetywɨndsøn tyøjkwɨndum; jøts Pedro ja ojts tpanijkxy 
ɨxꞌoojk, jagam ja tpayøꞌøy. Jøts 
jøøn ja jam ta̱jkyujkꞌa̱m 
tyikmøjɨdøø, jamts ja 
tnɨdsɨnayꞌawɨdejttøø 
jøts ja Pedro nay jam 
yꞌɨxa̱kmøø. 



Wɨnets ja yiktøøjɨ tuꞌuk ja 
teetywɨndsøn tyumbɨ midi 
ja ja̱a̱ꞌy myɨguꞌukꞌajtpy, 
midi ja Pedro wyɨnaty tø 
txɨktsajtstuꞌuty jøts ja 
tya̱tsk tyimyikwɨna̱jkɨyøø, 
jaꞌats wa̱a̱n: ―¿Kidi metsɨp jap 
tø nꞌixy jøts ku mets ja jap yꞌity 
xmøødɨ jap tsa̱ꞌa̱mga̱mjøtpy? 
Jøts ja Pedro ja jadɨgojk kaꞌ 
tkupøjkojmɨ, wɨnets nay jatyɨ 
yꞌaya̱a̱jxy tuꞌuk tsa̱pnɨꞌa̱a̱w. 
Xjats ja Pedro yøꞌøpyɨdsɨɨmy 
janchnɨya̱xnɨ. 



Wɨnets ja tyanagyukɨgyøjxtøø, jøts 
tyiknøjkxtøø ja Jesús jam Pilato 
wyɨngujkp. Xjats Pilato ja tyiktɨɨy: 
―¿Janch mets ɨdøꞌøn israelɨt ja̱a̱ꞌy 
mnɨwɨndsønꞌajtpy? Wɨnets ja Jesús 
yꞌadsøøy jøts ja wya̱a̱ñ: 
―Janch øts jaꞌ, kaꞌ me 
nugo mwa̱ꞌa̱ñ. 
Yikꞌawa̱ꞌa̱tspɨdsømwampy 
Pilato ja Jesús, jøts ja ojts 

tmɨgajpxy jadɨgojk ja mayja̱a̱ꞌy; 
¿ma̱a̱?, jawaanɨ møkꞌampy ja 

wya̱ndøø: ―¡Yikruspat! 
¡Yikruspat! 



Ku ja Pilato jadeꞌeñɨ yiknɨma̱a̱y, jøts ja 
ojts tkøyaky ja nwɨndsønꞌa̱jtɨm Jesús 
jøts ja tyikruspattɨt, wɨnets ja 
tyiktsoꞌondøø. Xjats ja nwɨndsønꞌa̱jtɨm 
Jesús tyiktsoꞌondøø, jøts ja ttuka̱ptɨ ja 
kyɨrus, jøts ja jam ñijkxy ma̱ ja et yiktijy 
Ooꞌkpɨ Kyubaj̱k Pa̱jk, midi yiktejp hebreɨt 
ayuujk Gólgota. 



Jamts ja ojts tyikruspattɨ møøt namajtsk 
pøkyja̱a̱ꞌy, tuꞌuk jaty ja yikpɨkta̱ktøø adsow 
aduuk, jøts ja nwɨndsønꞌa̱jtɨm 
Jesús agujkꞌajpy. 



Kuts ja xøøw wyɨngoodsɨyɨɨꞌñ, jats ja tsa̱ptøjk awejtstuk 
kujkwaꞌkxy, wɨnet tyakøꞌjtsɨyɨɨꞌñ. Jøts ja Jesús 
møkꞌampy wya̱a̱ñ: ―Dios Teety, pøjkjøꞌøgɨk øts 
nꞌanmɨja̱ꞌwɨn. Jaꞌayɨ ja jadeꞌen 
yja̱a̱kwa̱a̱ñ jøts ja yꞌøꞌjky. 



Xjats ku chuuꞌwɨyɨɨꞌñ ku ja pooꞌkxɨn 
xøøw wyɨnaty kyɨmjabom 
tpa̱a̱twa̱nɨ, wɨnet ja José 
myiiñ, ja Arimateꞌɨt ja̱a̱ꞌy 
pøn wyɨnaty ja kutujk 
tꞌadsɨnaadyɨp. 
Jaꞌats ɨdøꞌøn 
tjøpꞌejxp jøts ja 
ttatøkɨwya̱ꞌa̱ñ ja 

Xjats ja tjuuy 
tuꞌuk ja poop wet 

midi øy midi majpxy, 
jøts ku ja tyikwɨna̱jky 

ja ooꞌkpɨ, jaꞌats ja 
tyaꞌamojts, jøts ja 
tpɨkta̱a̱jky jutjøtpy 
midi ja wyɨnaty tø 

tyikjuty jam 
tsa̱a̱jotp. 



Dios kyutujk midi ja yja̱a̱ꞌy ja 
tyanɨtanaapy, jøts ja ojts 
amumjoojt myiñ ma̱ døꞌøn 
ja Pilato jam wyɨnaty, 
jøts ja tꞌamɨdoojɨ ja 
Jesús ñeꞌkx ku ja 
wyɨnaty tø yꞌøøky. Jøts ku døꞌøn ja 

jadeꞌen tpɨkta̱a̱jky, 
wɨnets ja møj tsa̱a̱ ja 
ttaꞌagɨɨy. 



Xjats ku kyɨmjabomꞌaj̱ty ku wyɨnaty 
tukɨꞌɨyɨ tø yikꞌaꞌejxɨgyøxnɨ, tum 
aba̱a̱dɨ yꞌejtnɨ ti jaty 
tsojkɨp ku pooꞌkxɨn 
xøøw, wɨnets ja 
teetywɨndsøndøjk 
møøt ja fariseotøjk 
ojts tꞌatsꞌejxtɨ ja 
Pilato, jøts ja 

tꞌatsnɨmaadyɨ:          . . .



. . . ―Wɨndsøn, jaꞌ øøts ya̱m tø 
nja̱ꞌmyech ku yɨdeꞌen wya̱a̱ñ ja 
wɨnda̱a̱yꞌa̱jtpɨ ja̱a̱ꞌy, ku ja 
wyɨnaty ja̱a̱k ja yjujkꞌaty, 
ku ja tijy kyɨdɨgøøk xøøw 
yjujkpyøkt jadɨgojk, 
jadeꞌen pyɨdsøꞌømt 
jadɨgojk jap ooꞌkpɨ 
jutjøtpy. 



Wɨnets ja ñøjkxtøø jøts ja ojts yikxon 
tyikꞌadujkøxtɨ ja ooꞌkpɨ jut, 
ojts ja tꞌaxotstɨ ja tsa̱a̱
midi tyaꞌagɨɨdyɨp jøts ja 
tꞌadsaadyøø, ojts ja 
seeyɨ tpɨkta̱ꞌa̱ktɨ jøts 
ja jam tyiktaṉdøø 
ja soldaḏɨtøjk pøn 
jam ejxꞌejttɨp. 



Xjats ku wyɨnaty tø ñaxy ja pooꞌkxɨn 
xøøw, jøts wyɨnaty kyuja̱jta̱ꞌa̱ky 
kyudøøꞌkxaꞌ̱a̱ky myɨdukxøøw 
ja yjaduꞌukpɨ sama̱a̱n, 
wɨnets ja María 
Magdalena møøt 
jaduꞌuk ja María 
tnɨnøjkxtɨ ja ooꞌkpɨ 
jut jøts ja tꞌatsꞌejxwa̱ꞌa̱ndɨ. 



Jøts jotmøñ myiiñ ja ujx janch møk, ja 
nwɨndsønꞌa̱jtɨmdamɨk ja yꞌa̱nkɨlɨs 
jam wyɨnaty kɨda̱kp tsa̱jpwemp, 
jøts ku ja ojts yja̱ꞌa̱ty ma̱ ja 
ooꞌkpɨ jut jam, jøts ja 
tjɨgɨɨy ja tsa̱a̱ midi ja tø 
yiktaꞌagɨꞌɨy, jøts ja 
ttaꞌɨxa̱kpejty. Xjats 
ku ja soldaḏɨ 

jadeꞌen tꞌejxtøø, 
jøts tsøꞌøgɨ ja 

yjanchyikmɨbejpnɨyɨdɨ, 
jøts jadeꞌen 

tya̱ndøø sa̱m ja 
ja̱a̱ꞌy øøgyɨndɨ. 



Wɨnets ja a̱nkɨlɨs tnɨma̱a̱y ja tøꞌøxyøjktɨ: 
―Kidi mdsøꞌøgɨdɨ. Nnɨja̱ꞌwɨp øts 
jøts ku ja nwɨndsønꞌa̱jtɨm 
Jesús xꞌɨxa̱ꞌa̱dɨ pøn 
kruskøjxp oꞌjk. Kaꞌap ja 
ya̱ ukpønɨ, tø ja 
yjujkpyiky, tø ja 
tmɨmajada̱ꞌa̱ky ja 
oꞌjkɨn, tø ja jadeꞌen 
                 yjaty                 sa̱m ja ojts 
                                         køꞌøm tnɨgajpxyɨn. Men 
                                         xꞌejxtɨ ma ̱ojts yikpɨkta̱ꞌa̱ky. 



Xjats ja tøꞌøxyøjk jam putyɨ choꞌondøø ma̱ 
ja ooꞌkpɨ jut jam, jadeꞌen ja chøꞌøgɨdɨ jøts 
jadeꞌen ja yjanchxondaꞌ̱a̱ktɨ; jøts ja 
ojts tsojk tyiknøjkxtɨ ja kajpxy ja 
ayuujk ma̱ ja nwɨndsønꞌa̱jtɨm 
Jesús pyabøjkpɨtøjk jam. 



Ɨxam ja wyɨnaty jadeꞌen ña̱xtɨ ku ja 
nwɨndsønꞌa̱jtɨm Jesús wya̱ꞌkaxɨꞌjky jøts 
ja ojts kya̱jpxpøøꞌkxyɨdɨ. Wɨnets 
ja wɨngon twɨngunøjkxɨdøø 
jøts ja twɨnguxanaayꞌøyɨdɨ, 
nagyuma̱jtsɨdɨ jaꞌ tyekyøjxp, 
jøts ja yɨdeꞌen ñɨma̱a̱jyɨdɨ: 
―Kidi mdsøꞌøgɨdɨ. 



Waanɨ et xøøw ña̱jxy, xjats ja Jesús ña̱nkyꞌejxkojmɨyøø 
ku pyabøjkpɨtøjk ja jam wyɨnaty nɨmaktuꞌuk 

twɨndsøønɨdɨ ja kaabyajt; jamts ja møkꞌampy 
twɨngugaj̱pxɨyɨɨꞌñ jaꞌagøjxp ku ja nɨti janchja̱ꞌwɨn 

tkamøøtꞌa̱ttɨ ku ja jadɨneꞌen kyujuunɨdɨ, kumɨ kaꞌap ja 
wyɨnaty tø tjanchja̱wɨdɨ ku ja yiktukmadoodøø jøts ku ja 

Jesús wyɨnaty tø yikꞌixy, ku ja wyɨnaty tø jadɨgojk 
yjujkpyiky. Xjats ku ja pyabøjkpɨtøjk ja jadeꞌen 

tꞌuknɨma̱a̱y, wɨnets ja cha̱jpejty, ojts Dios Teety ja 
tsa̱jpjøtpy yikpatøkɨyɨ, jøts ja tpuwaꞌjtsɨyɨɨꞌñ 

aga̱ꞌngyøꞌampy. 

’Janch møk ja Dios tsojkɨn tjagyepy, jøts 
tpɨkta̱ꞌa̱ky ja pyaꞌayoꞌowɨn ya̱ na̱xwiiñ ku 

ja yꞌUꞌnk tkexy midi tuꞌumchɨ, jøts ja 
kyawɨndɨgøꞌødyɨt pønɨ pøn ja 

tjanchja̱ꞌwɨdɨp, jøts ja xemɨkøjxp 
ja kunuuꞌkxy chɨna̱a̱ꞌyɨn ja 

               kunuuꞌkxy jujkyꞌa̱jtɨn 
                        tpa̱a̱ttɨt. 



ROMANOS 3:23 nɨdukɨꞌɨyɨxɨ ja̱a̱ꞌy pyøktyundɨ, jøts kaꞌap 
pøn tmɨnaxy ja pyøky jam Dios wyɨngujkp. Jagam jɨxkøꞌøm 

ndsɨna̱a̱ꞌyɨndɨ, nɨ sudsoꞌampy ja ñɨtsoꞌokꞌa̱jtɨn ja 
ngapa̱a̱jtaꞌam. 

ROMANOS 6:23 Ja oꞌjkɨn tɨgøꞌøyɨn, jaꞌ ja pøky jaꞌayɨ yajkpy. 
Kuts ja Dios møøt, ja jujkyꞌa̱jtɨn ja Dios xamayꞌa̱jtɨmp midi 

xemɨkøjxp yikpa̱tp, ku møøt nꞌejtɨn ja nwɨndsønꞌa̱jtɨm 
Jesucristo. 

HEBREOS 9:27 Nayɨdeꞌen sa̱mɨ ja̱a̱ꞌy nɨdukɨꞌɨyɨ tukꞌojk 
yꞌooꞌktɨ, jøts yiktɨɨdyuꞌundɨtnɨm, 

EFESIOS 2:8,9 Jabɨ ja Dios chojkɨngøjxpxɨ meets tø 
mnɨtsøꞌøky ku xyiktundɨ ja mjanchja̱ꞌwɨn. Kaꞌ meets køꞌøm 
xmøøtꞌaty ja ña̱nkñɨtsoꞌokꞌa̱jtɨ, ja Dios ja tya̱jkp. Kaꞌap ja 

nꞌøchɨna̱a̱ꞌyɨn xyiknɨtsoꞌokꞌa̱jtɨnt midi adøm køꞌøm 
njatuꞌuñɨndɨp, paty ja nganadyamɨkajxandɨt. 



ROMANOS 10:9,10 Ku mwa̱ꞌa̱ndɨt jøts ku ja Jesús jaꞌ 
nwɨndsønꞌa̱jtɨnꞌa̱jtyɨndɨp, jøts xjanchja̱wɨdɨt amumjoojt jøts 

ku Dios Teety ja tø yikjujkpyikyɨ xemɨkøjxp jadɨgojk jap 
ooꞌkpɨ yꞌagujkpy, wɨnets xpa̱a̱ttɨt ja nɨtsoꞌokꞌa̱jtɨn. Jaꞌ ja 
Dios xagupøjkɨmp ku ja amuum njanchja̱ꞌwant, jøts ku 

nꞌa̱m njotp pyɨdsøꞌømɨnt ja ayuujk, jøts nwa̱ꞌa̱nɨnt jøts ku ja 
Jesucristo jaꞌ nwɨndsønꞌa̱jtɨmꞌa̱jtyɨndɨp, jaꞌ 

xyiknɨtsoꞌokꞌa̱jtɨndɨp. 

JUAN 3:16,17 ’Janch møk ja Dios tsojkɨn tjagyepy, jøts 
tpɨkta̱ꞌa̱ky ja pyaꞌayoꞌowɨn ya̱ na̱xwiiñ ku ja yꞌUꞌnk tkexy 

midi tuꞌumchɨ, jøts ja kyawɨndɨgøꞌødyɨt pønɨ pøn ja 
tjanchja̱ꞌwɨdɨp, jøts ja xemɨkøjxp ja kunuuꞌkxy chɨna̱a̱ꞌyɨn ja 

kunuuꞌkxy jujkyꞌa̱jtɨn tpa̱a̱ttɨt. Kidi jaꞌajɨp ja Dios yꞌUꞌnk 
tyanɨguejxpy ya̱ na̱xwiiñ jøts ayoꞌon ja ttukpa̱a̱tt ja 

na̱xwiiꞌñɨt ja̱a̱ꞌy, jadeꞌenꞌampy ja tkexy jøts ja 
tyiknɨtsoꞌokꞌa̱tt ja na̱xwiiꞌñɨt ja̱a̱ꞌy.



1 JUAN 5:11-13 Ya̱ꞌa̱t tɨyꞌa̱jtɨn xuknɨja̱ꞌwɨndɨp jøts ku Dios tø 
xmøꞌøyɨndɨ sa̱ nꞌanmɨja̱ꞌwɨn xemɨkøjxp yjujkyꞌa̱jtɨndɨt, ja 

yꞌUꞌnkts jaꞌabɨ jujkyꞌa̱jtɨn tmøøtꞌa̱jtp. Pønts møøt yꞌity ja Dios 
Uꞌnk, yikmøøpyts jaꞌabɨ jujkyꞌa̱jtɨn jaꞌ; jøts pønɨ kaꞌap 

jadeꞌen yikmøøtꞌity, nɨwɨndem jadeꞌen ngapa̱a̱jtɨndɨt jaꞌabɨ 
jujkyꞌa̱jtɨn. Ya̱ꞌa̱t mee ndanɨja̱ꞌa̱yɨp wɨneꞌenɨn jam 

xjanchja̱wɨdɨ ja Dios Uꞌnk, jøts xnɨja̱wɨdɨt ku ja jam 
xmøøtꞌa̱jtnɨdɨ ja jujkyꞌa̱jtɨn midi xemɨkøjxp. 

